Туған телем – 
күңелем йәннәте
(әҙәби – музыкаль кисә)

Маҡсат.  Туған телдең байлығына, нәфислегенә, матур яңғырашлылығына төшөндөрә барыу, уҡыусыларҙың һүҙ байлығын үҫтереү, туған телгә ҡарата ихтирам, уның тәрән мөмкинселектәренә төшөнөргә теләк тәрбиәләү.
Йыһаҙландырыу. Бөйөк кешеләрҙең тел тураһында әйтелгән һүҙҙәре яҙылған плакаттар:

“Атам теле, әсәм теле – 

Уралымдай йәшә мәңге, башҡорт теле”
                                                            Ҡ. Аралбай

“Башҡорт теле ғорур яңғырай”
                                                            М. Хөсәйен 

“Тел – халыҡтың рухы ул”

                                                           К. Ушинский
Алып барыусы:
Үҙ туған телеңдә уйлауҙан һәм һөйләшеүҙән дә бәхетлерәк нимә бар икән донъяла. Юҡтыр, юҡтыр! Сөнки туған телдә уйлау һәм һөйләшеү – үҙ туған халҡыңдың быуындан – быуынға йыйыла – туплана һәм үҫтерелә килгән рухи байлығын уртаҡлашып йәшәй тигән һүҙ бит ул. Туған тел атай - әсәйҙәребеҙҙең ҡаны, ғәзиз  әсәйҙәребеҙҙең күкрәк һөтө менән бирелгән тел. Туған телеңдә һөйләшмәү, уны онотоу – бына ошо донъяла иң ҡәҙерле, иң изге кешеләребеҙҙең беҙгә бағлаған өмөттәрен һанға һуҡмау ул, һәм киреһенсә, туған телдә матур итеп һөйләшеүҙә, аралашыуҙа әбей – бабайҙарыбыҙға, атай - әсәйҙәребеҙгә тәрән хөрмәт һәм мөхәббәт сағыла. Ошоларҙы күҙ уңында тотоп З. Биишева түбәндәге юлдарҙы яҙған:

Иң тәү миңә һин күрһәттең дуҫлыҡ юлын,

Минең өсөн һин бит – йәшәү, бәхет  үҙең.

Мәңге йәшә, эй, һөйөклө башҡорт теле,

Атам теле, әсәм теле – минең телем.

Р. Шәкүр һүҙҙәренә М. Сәлимов яҙған “ Башҡорт теле” йыры башҡарыла.

 Башҡорт телендә һөйләшәм,


Башҡорт телендә.

Минең барлыҡ тамырҙарым


Башҡорт ерендә.  

Киң Уралым, йырлап аға

Һинең һыуҙарың,

Йыраҡ – йыраҡ яңғырайҙар 


Һинең моңдарың.

Туған телем – һин халҡымдың


Былбыл тауышы,


Быуаттарҙан быуаттарға


Ҡанат ҡағышы.


Туған телемдә һөйләшеп

Йәшәйем тыуған илдә.

“Тыуған ил” тигән һүҙҙе лә


Әйтәм мин туған телдә.

Иң изге хистәремде мин


Туған телдә аңлатам,


Шуға күрә туған телде 


Хөрмәтләйем, яратам.

Алып барыусы:
Үҙ туған телеңдә һөйләшеү, уны яҡшы белеү – туған халҡыңдың башҡа халыҡтар менән бер дәрәәлә тулы хоҡуҡҡа эйә булыуын, Тыуған илеңде яратыуыңды раҫлау  ҙа ул.
1 - се  уҡыусы
М. Хөсәйен (татар шағиры).
Башҡорт халҡы матур ғүмер итә
Ағиҙелдә, тыуған илендә.

Һайраша ул тарих күкрәгенән
Урғып сыҡҡан туған телендә.

Башҡорт теле күркәм – 

Һаҡмарҙарҙа
Көлөмһөрәп атҡан таң һымаҡ,

Башҡорт теле ғорур – 

Ҡаялары
Күккә ашҡан Уралтау һымаҡ.

Ҡурайҙарҙан моң һәм аһәң алған,
Ҡанат алған шоңҡар ҡоштан ул.

Салауаттың талмаҫ толпарында

Ирек даулап алға осҡан ул!..

Ағиҙелдең ҡыйғыр бөркөттәрен

Ғорурлығы иткән Кутузов...

Башҡорт теле күргән Париждарҙы, 
Походтарҙа оҙон юл уҙып...

Башҡорт теленең йәм – матурлығы,
Тапҡырлығы, моңо, ялҡыны,

Йондоҙ булып, нурын һибә бөгөн
Мостай мәрйендәре арҡылы.

Башҡорт теле, эйе, саф шишмәләй,
Осорҙар аша аға сылтырап.

Һәр бер һүҙе уның, сулпы кеүек,
Сыңлап тора, уйнап, йылтырап!

Алып барыусы:

Туған телен ихтирам иткән кешене халыҡ үҙе лә онотмай. 
З. Биишева, Р. Гарипов, Р. Бикбаев, М. Кәрим кеүек шағир һәм  яҙыусылартел тураһында йөкмәткеле әҫәрҙәр ижад иткән.
2 -се уҡыусы
З. Биишева. Башҡорт теле.

Моң шишмәһе һандуғаста моңло ла һин,

Һығылма би тал сыбыҡтай нәфис тә һин,
Аллы – гөллө гөл –сәскәләй наҙлы ла һин.

Эй, илһамлы, эй, хөрмәтле башҡорт теле.
Күгәреп ятҡан Уралыңдай бай, йомарт һин,

Серле ҡамыш ҡурайыңдай ҡарт, олпат һин,
Күпте күргән сәсәнеңдәй йор, зирәк һин,
Эй, һөйөклө, эй. ҡәҙерле башҡорт теле.

Диңгеҙҙәргә тиңләмәйем – тәрәнһең һин,
Айға – көнгә тиңләмәйем – гүзәлһең һин,
Ҡаяларға тиңләмәйем – бөйөкһөң һин,

Эй, хикмәтле, мәрхәмәтле башҡорт теле.
Күп быуаттар һин йырланың ҡура моңон,
Күп быуаттар һин йырланың яугир юлын,

Инде азат. Шат. Йырлайһың еңеү йырын,
Эй, бәхетле, эй, ҡәҙерле башҡорт теле.
Иң тәү миңә һин күрһәттең дуҫлыҡ юлын,

Минең өсөн һин бит – йәшәү, бәхет үҙең.

Мәңге йәшә, эй, һөйөклө башҡорт теле,ң
Атам теле, әсәм теле – минең телем.

3 – сө уҡыусы
Ә. Әхмәт-Хужа. Башҡорт теле.
Туған тел бит һинән элек тыуған,-

Тел тейҙерә күрмә телеңә!
Туған тел бит Ағиҙелгә йәштәш,-

Сүп ташлама Ағиҙелеңә!
Бысраҡ атма Урал тауҡайыңа,-

Туған тел ул Урал тиңдәше!

Урал батыр башҡорт тыуын сөйгән,
Ошо телдә генә өндәшеп.

Мыҫҡыллама бабаларың рухын,-

Туған тел бит улар ҡорҙашы!

Мыҫҡыллаһаң әгәр, һуғыр ҡәһәр,
Ҡәһәрҙең дә янар ҡурғашы.

Туған телгә аслан ҡул күтәрмә,-
Туған тел ул атаң теле лә!

Атаһына ҡулын күтәргәнде

Ғәфү итмәй ере, иле лә!
Ҡул һалма һин телгә! Әсәң теле –
Тик мөхәббәт, ҡисса, наҙ, бәйет...

Әсәһенә ҡулын һала бары

Иң – иң мөртәт, иң – иң бәдбәхет.

Ғүмерҙә лә телгә тел тейҙермә,-

Туған тел ул  ҡото ил – йорттоң!
Теле – ҡото булмай малдың ғына!

Иле – ҡото булмай маңҡорттоң!
“Беҙҙең тел ул барыбер бөтә” тимә,

Тел – мәңгелек, үлмәҫ, йәш, сикһеҙ...
Туған тел бит һинән элек тыуған,

Һинән һуң да йәшәр, һис шикһеҙ!

Алып барыусы:

Ҡыҙғанысҡа ҡаршы арабыҙҙа үҙ  туған телен белмәгән кешеләр ҙә күп осрай әле. 
(Уҡыусылар иғтибарына ярым русса яҙылған хат тәҡдим ителә.)

4– се уҡыусы
Был ни ғәжәп,

Беҙ күбебеҙ,
Өндәшмәй йөрөй – йөрөй,
Әсәбеҙ өйрәткән телде онотҡанбыҙ түгелме?
Онотҡанбыҙ түгелме һуң

Халҡыбыҙ ғәҙәттәрен:

Әсә һөтө менән кергән
Моңон, мәрхәмәттәрен?


Алып барыусы:

Эйе, был мәсьәлә Р. Гарипов, Р. Бикбаев кеүек шағирҙарҙы ла борсоған. 

(Авторҙарҙың “Аманат”, “Халҡыма хат” әҫәрҙәренән өҙөктәр уҡыла).


Тел – ата – бабаларыбыҙҙан ҡалған аманат ул, беҙ уны ҡәҙерләп һаҡларға тейеш! 
(Татар шағиры Ғ. Туҡай һүҙҙәренә яҙылған “Туған тел”  йыры башҡарыла) 
Алып барыусы:

Хәҙер телдең байлығы, матурлығы, әһәмиәте тураһында мәҡәлдәрҙе иҫкә төшөрәйек.

(Уҡыусылар мәҡәлдәрҙе тамамларға тейеш).
Тел – күңел көҙгөһө.

Теле барҙың -  иле бар.
Тел – диңгеҙ, һүҙҙәр уға ҡойоусы йылғалар.
Һөйҙөргән дә тел, биҙҙергән дә тел  һ.б.
Алып барыусы:
Хәҙерге ваҡытта башҡорт теле иң ныҡ үҫешкән, камил формалашҡан милли әҙәби телдәрҙән иҫәпләнә. Был телдә әҙәби әҫәрҙәр ижад ителә, газеталар, журналдар сыға, фәнни китаптар, төрлө һүҙлектәр баҫыла, ул театр сәхнәһендә, радио һәм телевидение буйынса яңғырай. Башҡортостан Республикаһында башҡорт теленә дәүләт статусы бирелде. Тимәк туған телебеҙ йәшәй һәм үҫешә тигән һүҙ.
Кисә Р. Гариповтың  “Башҡорт теле” шиғыры менән тамалана.
5– се уҡыусы

Мин халҡымдың сәскә күңеленән 
Бал ҡортондай ынйы йыямын,

Йыямын да йәнле ынйыларҙан

Хуш еҫле бер кәрәҙ ҡоямын.

Шуға ла мин беләм тел ҡәҙерен:
Бер телдән дә телем кәм түгел – 

Көслө лә ул, бай ҙа, яғымлы ла
Кәм күрер тик уны кәм күңел!..
Халҡым теле миңә хаҡлыҡ теле – 

Унан башҡа минең илем юҡ,

Илен һөймәҫ кенә телен һөймәҫ,
Ие юҡтың ғына теле юҡ!

Әсәм теле миңә - сәсән теле – 
Унан башҡа минең халҡым юҡ,

Йөрәгендә халҡы булмағандың

Кеше булырға ла хаҡы юҡ!

